
GOUVÈNÈ CUOMO ANONSE YON PWOJÈ LWA POU METE SOU PYE YON 
ENTÈDIKSYON SOU DEMANN ANTESEDAN SALÈ POU KONBLE  

EKA ONIVO SALÈ FANM AK GASON  
  

Jou Pewòl Egalego an, Li Mete sou Pye yon Pwojè Lwa pou Anpeche Anplwayè, 
Piblik kou Prive, Mande Antesedan Salè  

  
Li Pibliye Rapò Depatman Travay la sou Pewòl Egalego -- pou Konble Eka onivo 

Salè Fanm ak Gason nan Eta New York  
  

Li Apiye sou Travay Gouvènè an fè Deja pou Kore Dwa Fanm e Mete New York 
sou Wout pou Konble Eka onivo Salè e Leve Fanm yo Soti nan “Tè Glise”  

  
  
Jodi a, Gouvènè Andrew M. Cuomo mete sou pye yon lejislasyon pou entèdi tout 
anplwayè, piblik ak prive, ki fè biznis nan Eta New York, mande anplwaye potansyèl 
antesedan salè ak konpansasyon yo. Pwojè lwa sa a, ke yo mete sou pye Jou Pewòl 
Egalego an (Equal Pay Day), mete New York sou wout pou konble eka onivo salè fanm 
ak gason. Gouvènè an te pibliye tou rapò ak rekòmandasyon Depatman Travay la 
(Department of Labor) te fè pou konble eka salè nan Eta New York. Aksyon sa yo apiye 
sou travay Gouvènè an fè deja pou konble eka onivo salè e avanse dwa ak opòtinite 
pou fanm yo. Nan moman an, New York gen eka ki pi piti ki genyen nan peyi a, e fanm 
touche yon ekivalan 89 santim pou chak dola yon gason fè. Sa plase New York nan yon 
pozisyon san parèy, kote li kapab konble eka a pi vit onivo salè fanm ak gason.  
  
“New York se lye nesans mouvman dwa fanm yo, soti nan Seneca Falls pou rive nan 
dwa pou vote, e batay sa a ap kontinye jodi a avèk mezi agresif n ap pran pou konble 
eka onivo salè fanm ak gason”, Gouvènè Cuomo te deklare. “Eka onivo salè fanm ak 
gason egziste nan tout nivo ekonomik, nan tout endistri, epi yo ka suiv fanm yo pandan 
tout karyè yo. Lè nou entèdi demann antesedan salè, nou ka mete fen a sik enjis e 
inegal sa a, epi travay pou reyalize peman ki jis pou tout fanm nan eta sa a.”  
  
“Kòm ko-dirijan Etid sou Egalite Salè Eta New York (NYS Pay Equity Study), Komisè 
Reardon avèk mwen te tande vwa anpil-anpil fanm ki leve chak jou, mete kè yo ak 
nanm yo nan travay yo, epi nan fen jounen an kontinye touche mwens pase gason”, 
Gouvènè Adjwen an Kathy Hochul te deklare. “Lefètke eka onivo salè pou fanm 
koulè ak Latina pi laj toujou, fè reyalite sa a yon pi gwo wont. Malgre New York alatèt 
nasyon an antèmde salè egalego, eka a egziste toujou. Se yon bagay ki inakseptab, e 

New York p ap chita toutotan fanm pa jwenn egalite. Se poutèt sa mwen fyè dèske n ap 
antre nan etap sa a pou asire ke fanm yo pa ann otaj poutèt salè yo te konn fè, lè y ap 
aplike pou yon nouvo travay.”  
  
“Mwen remèsye Gouvènè an pou opòtinite li bay pou n etidye pwoblèm enpòtan sa a”, 
Komisè Reardon te deklare. “Se te yon eksperyans gratifyan e ki te mete limyè, e 
mwen espere ke travay nou te fè an pral kontribye a yon avni pi fyab e briyan pou fanm 
ak tifi toupatou. Wout la long toujou, men nou fè premye pa pou konble tout bon eka 
onivo salè fanm ak gason.”  
  
Nouvo pwojè lwa sa a apiye sou de (2) lòd egzekitif Gouvènè an te siyen ane pase a 
pou elimine eka onivo salè, kote li te entèdi antite leta yo evalye kandida baze sou 
antesedan salè yo epi ki te mande kontraktyèl leta yo pou divilge done sou sèks, ras ak 
etnisite anplwaye yo - tire pwofi de lajan kontribyab yo pou asire transparans epi pèmèt 
ekite onivo salè nan tout eta a. Lejislasyon jodi a apiye sou efò lejislatif pou adrese 
pwoblèm nan epi elaji dimansyon Dekrè Egzekitif #161 (Executive Order #161) pou 
kouvri tout anplwayè yo, pa sèlman antite leta yo, pou yo ka entewonp yon sik 
konpansasyon enjis e inegal. 
  
An 2017, Gouvènè Cuomo te mande Depatman Travay la pou li etidye kòz, kad ak 
enpak ekonomik eka onivo salè fanm ak gason nan Eta New York, epi bay 
rekòmandasyon onivo règleman pou ede konble eka sa a. Se Gouvènè Adjwen an 
Kathy Hochul ak Komisè Travay Eta a, Roberta Reardon ki te ko-dirije etid la. Nan kad 
etid la, Depatman Travay te òganize odyans sou ekite salè nan Vil New York, Syracuse, 
Long Island ak Buffalo pou mande temwayaj ki idantifye kòz espesifik eka onivo salè 
fanm ak gason, ansanm ak sijesyon sou fason pou konble eka salè sa yo, swa 
konplètman, swa nan senten endistri an patikilye.  
  
Rapò an, ki disponib isit la, esplike sitiyasyon eka onivo salè fanm ak gason nan New 
York, ki gen ladan etandi li nan diferan nivo ekonomik e nan tout rejyon nan eta a. Nan 
New York, fanm yo touche ekivalan 89 santim pou chak dola gason yo touche, ki se eka 
onivo salè ki pi piti parapò ak nenpòt ki lòt eta nan peyi an, e ki pi wo pase mwayèn 
nasyonal la ki se 80 santim. Sepandan, eka a vrèman pi laj pou fanm koulè nan New 
York, an konparezon avèk gason Blan, ki pa Panyòl. Fanm Nwa oswa Afwo-Amerikèn 
touche ekivalan 64 santim pou chak dola, epi fanm Panyòl ak Latina touche 55 santim 
pou chak dola. Pami lòt rezilta li bay, etid la te detèmine diferans ki pi gwo ki genyen ant 
salè medyàn fanm ak gason, se nan endistri finans, asirans ak byen imobilye.  
  
Rapò an dekri tou kèk nan kòz eka onivo salè yo, ki gen ladan “tè glise” (sticky floor), 
yon tèm ki kouvri yon pakèt barikad ki anpeche fanm yo depase bawo ki pi ba sou 
nechèl karyè yo.  
  
Rapò an pwopoze yon seri rekòmandasyon nan zafè règleman pou konble eka salè an, 
tankou lansman kanpay edikasyon piblik toupatou nan eta a sou opòtinite pou karyè, 
negosyasyon salè ak alfabetizasyon nan domèn finansye, pi bon aksè a swen pou 
timoun ak konje fanmi, plis konsèy sou karyè pou jènfi e amelyorasyon done ak 
transparans sou tit travay, salè ak benefis/asirans. Anplis de sa, rapò an rekòmande 
pou etabli règleman sou orè anplwaye yo epi elimine salè minimòm pou travayè ki 

jwenn poubwa, de (2) inisyativ Gouvènè an te deja mande Depatman Travay la pou l 
analize.  
  
Youn nan pi gwo rekòmandasyon rapò an fè sou règleman, se pou enstitye yon 
entèdiksyon nan zafè antesedan salè ki entèdi tout anplwayè, piblik ak prive, ki fè biznis 
nan New York, pou mande anplwaye potansyèl bay yo antesedan salè ak 
konpansasyon yo. Si fanm yo deja ap touche mwens pou yon menm djòb, malgre yo pi 
pwodiktif pase gason, sa pral sispann nati konpoze eka onivo salè fanm ak 
gason. Pwojè lwa sa a, jodi a, aksepte e aplike rekòmandasyon sa a. 
  
Dina Bakst, Kofondatè ak Koprezidan, A Better Balance (ABB) lan, te di, “ABB bat 
bravo pou Gouvènè an poutèt li kontinye dirije e ogmante angajman li pran anvè egalite 
fanm. Lè li pwopoze lejislasyon ki entèdi demann antesedan salè epi li bay lòt 
rekòmandasyon kle sou zafè règleman, baze sou odyans sou ekite salè ki fèt nan Eta 
New York, Administrasyon Cuomo kenbe pwomès li fè pou asire ke fanm yo, sitou sa ki 
gen mwens resous, touche salè ki jis e egal yo merite”.  
  
Beverly Neufeld, Prezidan PowHer New York, te deklare: “Gras ak lidèchip san pran 
souf Gouvènè Cuomo, New York fè gwo pwogrè pou kore pwoteksyon salè egalego 
pou fanm nan New York. Malgre eta nou an gen pi piti eka onivo salè nan peyi a, gen 
anpil travay ki pou fèt toujou. PowHer New York bat bravo pou Gouvènè an poutèt li fè 
yon gwo pa pou konble eka onivo salè ak opòtinite, epi li pran angajman pou aplike 
rekòmandasyon sa yo pou kreye egalite ekonomik pou tout fanm”.  
  
Merble Reagon, Direktè Egzekitif, Sant pou Edikasyon ak Avansman Karyè Fanm 
(Women's Center for Education and Career Advancement), di konsa, “Alokazyon 
Jou Pewòl Egalego 2018 sa a, nou bat bravo pou aksyon pwogresif Gouvènè an pran 
onon tout fanm atravè Eta New York. Se yon opòtinite san parèy pou Eta New York 
dirije peyi an pou pran ka plizyè baryè ki anpeche fanm yo touche salè ki ase pou okipe 
tèt yo e okipe fanmi yo. An patikilye, se fanm ki se sèl manman, k ap okipe kay yo 
poukont yo ak/oswa fanm koulè ki konnen se salè ki pa apwopriye e ki inegal, se pa 
mank jefò nan travay, ki lakòz povrete ekonomik yo”.  
  
Cynthia Herriott, Vis Prezidan Règleman Piblik, Asosyasyon Ameriken pou Fanm 
Inivèsite nan Eta New York (American Association of University Women of New 
York State), di konsa, “Asosyasyon Ameriken pou Fanm Inivèsite nan Eta New York, 
kontinye ap jwe yon wòl lidèchip enpòtan nan pwomouvwa ekite ak edikasyon pou fanm 
ak tifi. Nouvo pwojè lwa Gouvènè Cuomo mete sou pye konsènan entèdiksyon demann 
antesedan salè, se yon kòmansman enpòtan nan batay pou Ekite Salè. Nou mande 
Lejislati Eta New York la pou li pase li sesyon sa a”.  
  
Michele Johnson, Vis Prezidan, YWCAs of New York State, Inc., di konsa, “YWCAs 
of NYS felisite Gouvènè Cuomo poutèt li kontinye prete atansyon ak pwoblèm enpòtan 
ekite onivo salè. Se youn nan plizyè faktè ki kontribye a pousantaj elve e inakseptab 
povrete osen fanmi ke fanm dirije, e se yon pwoblèm ki osant travay YWCA ap fè nan 
tout eta a, patikilyèman nan Rejyon Nò New York kote inegalite salè pi mal toujou. Pou 
fanm koulè, yon gwo pòsyon nan YWCAs, pwoblèm nan pi grav toujou, kidonk sa pi 
enpòtan pou yo toujou pou nou gen enfòmasyon ak temwayaj ki fè pati rapò Gouvènè 



 

 

an. Done sa yo gen anpil valè nan batay kont povrete ak nan travay pou met fen ak 
inegalite fanm ak gason, ki kontinye bloke reyalizasyon fanm yo”.  

